
Մեծարգո նախագահ,
Սիրելի! հոգեւոր հայրեր,
Հարգարժան փոխդեսպան Ամերիկայի Միացյալ Նահանգների, 
Սիրելի! ներկաներ.
Այսօր համախմբվել ենք Մայր Աթոռ Սուրբ Էջմիածնում' մեր հար

գանքի տուրքը մատուցելու մեր ժողովրդի արժանավոր զավակ, ազգային 
բարերար Տիար Քըրք Քըրքորյանի հիշատակին:

Աղոթքով ենք հիշում մեծանուն հայ որդուն, ով իր կյանքի տարինե
րը արդյ ունազարդեց իր համար երկրորդ հայրենիք դարձած Ամերիկա
յի Միացյալ Նահանգների հասարակական կյանքին բերած նպաստով 
եւ տնտեսական ոլորտում արձանագրած հաջողություններով, ինչպես եւ 
Մայր հայրենիքին ու հարազատ ժողովրդին մատուցած մեծարժեք ծառա
յություններով:

Բարեհիշատակ Քըրք Քըրքորյանը ազգային ոգու, հայեցի դաստիա
րակության սնունդը նախ եւ առաջ ստացավ Խարբերդից գաղթած ու 
Ամերիկայում հաստատված իր ընտանիքում: Բազում դժվարություններ 
հաղթահարելով' նա գործարարության բնագավառում իր ջանասեր ու 
անդուլ աշխատանքի շնորհիվ, Աստծո օրհնությամբ կարողացավ հասնել 
մեծ արդյունքների:

Ազգասեր ու հայրենասեր հայ որդին Աստծուց օրհնված էր նաեւ բա
րեգործության շնորհով: Բարեգործությամբ է մեծապես արժեւորվում 
հարստությունը, երբ գործածվում է մարդասիրության, միմյ անց սատա- 
րումի եւ համընդհանուր բարիքի նպատակով: Աստվածաշնչյան իմաս
տունը այսպիսի ծառայանվիրումի, նեղություններն ու մարտահրավեր
ները դիմագրավելուն եւ հաղթահարելուն ուղղված նախանձախնդիր 
հանձնառությունների մասին է խոսում' ասելով. «Լիութեան ժամանակ 
յիշիր աղքատութեան ժամանակը եւ հարստութեան օրերին' աղքատու
թիւնն ու նեղութիւնը» (Սիրաք ԺԸ. 25): Հոգելույս Քըրք Քըրքորյանն իր 
բարերարությունները կատարում էր որպես կյանքի դառնություններին 
ու դժվարություններին դիմագրաված մարդ, ով գիտեր կարիքի եւ նեղու- 
թան մեջ զորակցության կարեւորությունը: Նա կյանքի իր ուղին սկսել էր 
նյութկան մեծ դժվարություններով, երիտասարդ տարիքում մուտք գոր
ծել մարզական ասպարեզ, Երկրորդ աշխարհամարտի ժամանակ ծառա
յել որպես օդաչու: Նեղության թե լիության մեջ նա իր սրտում միշտ ջերմ 
զգացումով է կրել հայրենյաց սերը, ազգին ու հայրենի երկրին օգտակար 
լինելու աստվածահաճո նախանձախնդրությունը: Հոգելույս Քըրք Քըր- 
քորյանը սրտաբուխ բարերարություններով իր ավանդն է բերել Սփյուռ
քի մեր գաղթօջախների բարգավաճմանը: Նա օգնության ձեռք մեկնեց 
երկրաշարժի աղետից տուժած մեր ժողովրդի զավակներին, այնուհետ 
հայոց անկախ պետականության վերահաստատումով խանդավառված' 
սատար եղավ Հայաստանի եւ Արցախի առաջընթացին, ներդրում բերեց 
մեր հայրենիքի զարգացման ծրագրերին: Լուսահոգի բարերարը ավանդ 
է բերել նաեւ Մայր Աթոռ Սուրբ Էջմիածնի պայծառությանը: Հայրենիքին 
ու ժողովրդին մատուցած գովարժան ծառայությունների համար բարեհի
շատակ Քըրք Քըրքորյանը արդարորեն արժանցել է Հայաստանի ազգա
յին հերոսի բարձրագույն կոչմանը:

Լուսահոգի Քըրք Քըրքորյանը բարեգործության պտուղներով զար
դարեց երկրավոր իր կյանքը եւ ծառայասեր իր ոգով, իր համեստ նկա
րագրով մեր ժողովրդի մեջ թողեց բարի անուն ու հիշատակ: Մեր Տեր 
Հիսուս Քրիստոսի խոսքի համաձայն' այսպիսի ընթացքով է նաեւ մար
դը արժանի դառնում հավիտենական հարկերի տակ ընդունելի լինելու 
(Ղուկ. ԺԶ. 9):

Այսօր Մայր Աթոռ Սուրբ Էջմիածնի Մայր Տաճարի նվիրական կա
մարների ներքո աղոթք ենք վերառաքելու առ Բարձրյալն Աստված, որ Իր 
ամենառատ գթությամբ երկնքի լուսեղեն օթեւաններում հանգչեցնի նո-

րոգ հանգուցյալ Քըրք Քրրքորյանի հոգին, պարգեւի երանություն ու խա
ղաղություն հավիտենության մեջ Իր Սուրբ Աջի ամենախնամ հովանու 
ներքո: Այլեւ հայցում ենք, որ Տերր Սուրբ Հոգու մխիթարության շնորհ
ներով սփոփի Քրրքորյան րնաանիքի անդամներին եւ բոլոր վշտացյալ
ներին: Աղոթում ենք նաեւ մեր հայրենիքի խաղաղ, ապահով ու անվրդով 
կյանքի համար, որի նկատմամբ սիրով ապրեց եւ գործեց հոգելույս Քրրք 
Քրրքորյանր:

Տիրոջ բարի եւ հավատարիմ ծաոա, սիրելի Քրրք Քրրքորյան, «մուտ 
յուրախութիւն Տեառն քոյ» (հմմտ. Մատթ. ԻԵ. 21):

Խունկ, աղոթք եւ օրհնություն լուսահոգի Քրրք Քրրքորյանի բարի հի
շատակին:




